
איי.די.עף. געפונט קערפער פון משכונות אילן ווייס און עידן שתיוי

מדנ"י - די איי.די.עף. און ש"ב האבן געפונען דעם קערפער פון דעם ערמארדעטן משכון אילן ווייס 

הי"ד, אין אן אפעראציע אין דעם עזה פאס, האט די מדנ"י מיליטער געמאלדן פרייטאג.

זיין קערפער איז געפונען געווארן צוזאמען מיט איבערבלייבענישן פון א צווייטן משכון, וועמענס 

אידענטיפיקאציע איז געפארשט געווארן דורך דעם אבו כאביר פארענסיק אינסטיטוציע און איז שבת 

אידענטיפיצירט געווארן אלס עידן שתיוי, הי"ד.

ווייס, 56, איז אומגעקומען ביים אקטאבער זיבן אטאקע, ווען ער האט פארטיידיגט קיבוץ בארי פון 

כאמאס טעראריסטן. זיין פרוי און טאכטער זענען גענומען געווארן אין געפענגעניש, און שפעטער 

באפרייט געווארן דורכאויס א וואפן-שטילשטאנד משכונות-באפרייאונג אפמאך.

שתיוי, איז פארכאפט געווארן ביים נובה פעסטיוואל ווען ער האט געהאלפן פרעמדע מענטשן צו 

אנטלויפן. ער איז ערמארדעט געווארן אין געפענגעניש דורך כאמאס טעראריסטן.

טראמפ אדמיניסטראציע וועט נישט ארויסגעבן וויזעס פאר פאלעסטינער 

באאמטע צו קומען צום יו-ען אסעמבלי

וואשינגטאן - די אמעריקאנער סטעיט דעפארטמענט האט געמאלדן אז זי וועט נישט ארויסגעבן 

וויזעס און וועט אפשאפן וויזעס פון פאלעסטינער באאמטע אין בעפארברייטונג צום יו-ען דזשענעראל 

אסעמבלי קומענדיגע חודש.

אין א זעלטענע ערשיינונג, האט די סטעיט דעפארטמענט געזאגט: "עס איז אונזער נאציאנאלע 

זיכערהייט אינטערעסן צו האלטן די פאלעסטינער באפרייאונג ארגעניזאציע און די פאלעסטינער 

אויטאריטעט פאראנטווארטליך פארן נישט נאכקומען זייערע צוזאגן, און פארן שטערן די אויסזיכטן 

פאר שלום."

פארבאטן וועלט פירער פון זיך באטייליגן ביים יערליכן יו-ען דזשענעראל אסעמבלי איז מעגליך א 

פארלעצונג פון דער אמעריקאנער צוזאג פאר די יו-ען, אבער די סטעיט דעפארטמענט זאגט אז עס 

איז אין איינקלאנג מיט דעם אמעריקאנער צוזאג וויבאלד זי וועט ערלויבן די פאלעסטינער דעלעגאציע 

וואס געפונט זיך שוין אין ניו יארק צו פארבלייבן ביים אסעמבלי.

וואשינגטאן - די טראמפ אדמיניסטראציע האט געמאלדן אז זי האט אפגעשטעלט $679 מיליאן אין 

פעדעראלע געלטער וואס די ביידען אדמיניסטראציע האט געגעבן פאר 12 ווינט טורביין פראיעקטן, 

אריינגערעכנט $427 פאר א קאליפארניע פראיעקט, $47 מיליאן פאר א ווינט טורביין פאבריק אין 

באלטימאר, און $48 מיליאן פאר א ווינט טורביין פראיעקט אין סטעטן איילענד, ניו יארק.

טערקיי - די טערקישע רעגירונג האט געמאלדן אז זי האט פולשטענדיג אפגעשאפן עקאנאמישער 

און האנדלס באציאונגען מיט מדנ"י, וואס נעמט אריין א פארבאט אויף מדנ"י פליגער צו פליען אין איר 

לופט רוימען. דער טערקישער אויסערן מיניסטער האקאן פידאן זאגט אז די שריט איז אין פראטעסט 

קעגן די מדנ"י קריג אין עזה.

מדנ"י - פרעמיער מיניסטער נתניהו'ס אפיס האט ארויסגעשטעלט א נייע ווידיאו פון דעם שרעקליכן 

אקטאבער זיבן אטאקע, וואס ווייזט כאמאס טעראריסטן ביים אריינווארפן אן אויפרייס גראנאט אין א 

שעלטער אין וואס עס האט זיך געפונען א 46-יעריגער טאטע, גיל טאסא, און זיינע צוויי קליינע 

קינדער, הי"ד.

וואשינגטאן - פרעזידענט טראמפ האט אפגעשאפן דעם סיקרעט סערוויס שוץ פארן געוועזענעם 

וויצע פרעזידענט קאמאלע העריס, האט א הויכראנגיקער ווייסן הויז באאמטע געמאלדן. געוועזענע 

וויצע פרעזידענטן באקומען זעקס חדשים סיקרעט סערוויס שוץ ווען זי פארלאזן דעם אמט. 

פרעזידענט ביידען האט פארלענגערט זיכערהייט שוץ פאר העריס ביז יאנואר 2026 איידער ער האט 

פארלאזט דעם ווייסן הויז.

איראן - כאטש 841 מענטשן זענען הינגעריכטעט געווארן אין איראן זינט אנהייב פונעם יאר, האט די 

יו-ען געזאגט, און פארדאמט איראן פארן נוצן "טויטשטראף אלס מיטל צו דערשרעקן בירגער". "אין 

יולי אליין האט איראן הינגעריכטעט 110 מענטשן. דאס איז מער ווי טאפלט די צאל מענטשן וואס 

זענען הינגעריכטעט געווארן אין יולי פונעם פארגאנגענעם יאר," זאגט ראווינא שאמדאסאני, די 

ווארטזאגער פונעם יו-ען מענטשן רעכטן אפיס.

אמעריקאנער קרוד אויל פראדוקציע גרייכט רעקארד הויכפונקט

די אמעריקאנער קרוד אויל פראדוקציע האט דערגרייכט א רעקארד הויכפונקט אין יוני, ארויפגייענדיג 

פון 133,000 פעסער פער טאג צו 13.58 מיליאן פעסער פער טאג, לויט דאטא ארויסגעגעבן דורך די 

ענערגיע אינפארמאציע אדמיניסטראציע.

קרוד אויל פראדוקציע אין טעקסאס - וואס איז דער גרעסטע אויל פראדוצירער אין אמעריקע - איז 

געשטיגן פון 11,000 פעסער פער טאג צו 5.72 מיליאן פעסער פער טאג, די העכסטע מאס זינט 

אפריל, האבן די דאטא געוויזן.

אין ניו מעקסיקא - דער צווייט-גרעסטן אויל פראדוצירער, איז די פראדוקציע ארויף פון 40,000 

פעסער פער טאג צו 2.24 מיליאן פעסער פער טאג, דער העכסטע מאס זינט מערץ.

אמעריקאנער קאנסומער אויסגאבן אין יולי זענען געשטיגן צום העכסטן שטאפל אין פיר חדשים, לויט 

א באריכט פון די קאמערץ דעפארטמענט. אלגעמיינע אויסגאבן פאר פראדוקטן זענען געשטיגן מיט 

0.8% פון 0.3% אין יוני. אויסגאבן אויף סערוויסעס זענען געשטיגן מיט 0.4%. אויסגאבן פאר 

וויקאציע, א שטייגער ווי האטעל און מאטעל צימערן, רעסטוראנטן, זענען געפאלן.

קענעדי וועט אויפטרעטן פארנט פון א סענאט קאמיטע איבער "מאך 

אמעריקע געזונט נאכאמאל" איניציאטיוו

דער אמעריקאנער געזונט און מענטשליכע סערוויסעס סעקרעטאר ראבערט עף. קענעדי וועט 

אויפטרעטן פאר דער סענאט פינאנץ קאמיטע די וואך צו דיסקוסירן פרעזידענט טראמפ'ס געזונטהייט 

אגענדע, האט די פאנעל געמאלדן.

די פארהער, וואס איז געפלאנט צו פארקומען סעפטעמבער 4, קומט אין א צייט פון פרישע 

אויפשאקלונגען אין די אמעריקאנער געזונטהייט צענטער, נאך וואס די ווייסע הויז האט אויפגעזאגט 

די סי.די.סי. דירעקטאר סוזען מאנערעז ווייניגער ווי איין חודש אין איר אמט, און דריי הויכראנגיקע 

סי.די.סי. באאמטע האבן רעזיגנירט עטליכע שעה שפעטער.

דער קאמיטע פארזיצער מייק קרעפא האט געזאגט אין א סטעיטמענט אז די פאנעל וועט זיך 

קאנצענטרירן אויף די צוקונפט פון די "מאך אמעריקע געזונט נאכאמאל" איניציאטיוו, אבער קענעדי 

וועט אויך אויסשטיין פראגעס איבער די אויפשאקלונגען.

ניו יארק סיטי געזונטהייט דעפארטמענט דערקלערט לידזשיאנערס 

אויסברוך אפיציעל געענדיגט

ניו יארק סיטי - די ניו יארק סיטי געזונטהייט דעפארטמענט האט געמאלדן אז די לידזשיאנערס 
אויסברוך אין הארלעם האט זיך אפיציעל געענדיגט.

איבער די לעצטע דריי וואכן, זענען 114 פעלער פון די קרענק געמאלדן געווארן, 90 מענטשן זענען 

שפיטאליזירט געווארן און זיבן מענטשן זענען געשטארבן.

די געזונטהייט דעפארטמענט זאגט אצינד אז זי האט פולשטענדיג אויסגערייניגט דעם ערטער וואו 

עס האבן זיך געפונען די לידזשיאנעלע באקטעריע וואס פארשפרייט זיך דורך פארע, נישט דורך 

קאנטאקט צווישן מענטשן.

האבאקען 'פעט' באן סטאנציע פארמאכט צוליב דרינגענדע פארריכטונגען

ניו דזשערזי - די פארנומענע 'פעט באן סטאנציע' אין האבאקען, ניו דזשערזי, איז פארמאכט געווארן 
ביז דינסטאג צוליב דרינגענדע פארריכטונגען נאך וואס עס האבן זיך געשאפן פראבלעמען מיט די 

רעלסן.

​​​​​​​

פערי שיפן וועלן זיין צוגעשטעלט פון האבאקען קיין מאנהעטן, אזוי אויך וועלן זיין צוגעשטעלט 

באסעס וואס וועלן פירן פאסאנדזשירן צו ארומיגע באן סטאנציעס. דאס קומט אין א צייט ווען 

טראנספארט סיסטעמען זענען איבערגעשטרענגט מיט פילע רייזנדע צוליב די לעיבאר דעי חאגע.

מאסיווע פייער פארברענט עטליכע סטרוקטורן אין קאליש קעמפ

א מאסיווע פייער האט אויסגעבראכן דעם פרייטאג פארטאגס אין די קאליש'ער קעמפ לאקירט אויף 

טאמארעק ראוד אין גרינפיעלד פארק, אפסטעיט ניו יארק, און האט גענצליך פארניכטעט עטליכע 

סטרוקטורן.

פילע פייער דעפארטמענטס פון ארומיגע געגנטער האבן רעאגירט צום סצענע. חברה הצלה האט 

אויך רעאגירט, אבער בחסדי השם איז קיינער פארוואונדעט געווארן אין די פייער.

צווישן די פארברענטע געביידעס זענען געווען א שלאף געביידע און א צאל באנגעלאוס. ספרי תורה, 

תפילין און ספרים זענען געראטעוועט געווארן.

החתן נתן נ"י בן מו"ה מאיר שטערן הי"ו )וומס"ב(

עב"ג בת מו"ה ליפא פריעדמאן הי"ו )מאנסי(

שדכן אשת מו"ה יחיאל פאזען הי"ו )וומס"ב(

החתן שלום נ"י בן מו"ה אברהם וואלף לויפער הי"ו )ק"י(

עב"ג בת מו"ה משה אהרן טייטלבוים הי"ו )ק"י(

שדכן מו"ה יואל וואלטער הי"ו )ק"י(

החתן יואל נ"י בן מו"ה חיים יוסף קויפמאן הי"ו )ב"פ(

עב"ג בת מו"ה אליעזר זילבערמאן הי"ו )ב"פ(

שדכן אשת מו"ה זושא אונגאר הי"ו )ב"פ(

